
TREOIR (AE) 2025/… ÓN gCOMHAIRLE 

an … 

lena leasaítear Treoir 2006/112/CE  

a mhéid a bhaineann leis an deimhniú díolúine leictreonach ó CBL 

TÁ COMHAIRLE AN AONTAIS EORPAIGH, 

Ag féachaint don Chonradh ar Fheidhmiú an Aontais Eorpaigh, agus go háirithe Airteagal 113 de, 

Ag féachaint don togra ón gCoimisiún Eorpach, 

Tar éis dóibh an dréachtghníomh reachtach a chur chuig na parlaimintí náisiúnta, 

Ag féachaint don tuairim ó Pharlaimint na hEorpa1, 

Ag féachaint don tuairim ó Choiste Eacnamaíoch agus Sóisialta na hEorpa2, 

Ag gníomhú di i gcomhréir le nós imeachta reachtach speisialta, 

                                                 

1 Tuairim an 14 Samhain 2024 (nár foilsíodh go fóill san Iris Oifigiúil). 
2 Tuairim an 18 Meán Fómhair 2024 (nár foilsíodh go fóill san Iris Oifigiúil). 

De bharr an mhéid seo a leanas: 

(1) Foráiltear le hAirteagal 51 de Rialachán Cur Chun Feidhme (AE) Uimh. 282/2011 

ón gComhairle3 go ndeimhnítear leis an deimhniú díolúine ó cháin bhreisluacha (CBL) 

agus/nó ó dhleacht mháil a leagtar amach in Iarscríbhinn II a ghabhann leis an Rialachán 

Cur Chun Feidhme sin go gcáilíonn soláthar earraí nó seirbhísí a dhéantar i mBallstát 

amháin d’fhaighteoir atá bunaithe i mBallstát eile (‘comhlacht incháilithe nó duine aonair 

incháilithe’) do dhíolúine faoi Airteagal 151 de Threoir 2006/112/CE ón gComhairle4. 

Déantar foráil i Rialachán Cur Chun Feidhme (AE) Uimh. 282/2011 maidir le deimhniú 

díolúine páipéarbhunaithe a shíneofar de láimh. Is gá an próiseas maidir le cruthú agus cur 

isteach an deimhnithe díolúine sin a dhigitiú agus doiciméad leictreonach a chur in ionad 

an doiciméid páipéir chun an maorlathas agus an t-ualach riaracháin a íoslaghdú agus 

costais a laghdú san fhadtéarma. Ba cheart inneachar sonraí an deimhnithe leictreonaigh a 

bheith bunaithe ar fhoirm pháipéir an deimhnithe díolúine dá bhforáiltear i Rialachán 

Cur Chun Feidhme (AE) Uimh. 282/2011. 

(2) I bhfianaise líon mór na dtionscadal TF atá dian ar acmhainní agus a bhfuil na Ballstáit 

rannpháirteach iontu, mar aon leis an gceanglas atá orthu deimhniú díolúine leictreonach a 

úsáid, ba cheart solúbthacht agus am leordhóthanach a thabhairt do na Ballstáit an t-aistriú 

chuig an nós imeachta leictreonach nua a chur i gcrích. Chuige sin, ba cheart cead a bheith 

acu leanúint d’úsáid a bhaint as an bhfoirm pháipéir a leagtar amach in Iarscríbhinn II a 

ghabhann le Rialachán Cur Chun Feidhme (AE) Uimh. 282/2011 do na hidirbhearta a 

dhéantar le linn idirthréimhse. I gcásanna trasteorann, le húsáid an deimhnithe 

leictreonaigh le linn na hidirthréimhse, cheanglófaí ar an dá Bhallstát atá bainteach le 

hidirbheart a bheith réidh lena phróiseáil. 

                                                 

3 Rialachán Cur Chun Feidhme (AE) Uimh. 282/2011 ón gComhairle an 15 Márta 2011 lena 

leagtar síos bearta cur chun feidhme le haghaidh Threoir 2006/112/CE maidir leis an 

gcomhchóras cánach breisluacha (IO L 77, 23.3.2011, lch. 1, 

ELI: http://data.europa.eu/eli/reg_impl/2011/282/oj). 
4 Treoir 2006/112/CE ón gComhairle an 28 Samhain 2006 maidir leis an gcomhchóras cánach 

breisluacha (IO L 347, 11.12.2006, lch. 1, ELI: http://data.europa.eu/eli/dir/2006/112/oj). 



  

 

16628/24     3 

 ECOFIN.2.B  GA 
 

(3) D’fhéadfadh infheistíochtaí suntasacha a bheith déanta ag na Ballstáit chun córais 

leictreonacha nó deimhnithe páipéarbhunaithe ar leithligh a chur ar bun nó a fhorbairt chun 

an díolúine a chur i bhfeidhm maidir le comhlachtaí nó daoine aonair incháilithe 

le haghaidh idirbhearta intíre. Chun a áirithiú go gcuirfear na réitigh náisiúnta in oiriúint 

mar is gá d’úsáid an deimhnithe leictreonaigh choitinn agus don chóras a forbraíodh lena 

phróiseáil, ba cheart cead a bheith ag na Ballstáit leanúint dá réitigh náisiúnta a úsáid go dtí 

deireadh na hidirthréimhse. 

(4) Is den riachtanas deimhniú leictreonach coiteann a úsáid i gcás idirbhearta ina ndeonaítear 

an díolúine roimh ré. I roinnt cásanna sonracha a bhaineann le hidirbhearta ina bhfuil CBL 

le gearradh sa Bhallstát ina bhfuil an duine aonair incháilithe nó an comhlacht incháilithe 

bunaithe, is féidir díolúintí a dheonú freisin trí bhíthin aisíocaíochta. Féadfaidh eisiúint 

deimhnithe a bheith i gceist nó gan a bheith i gceist leis an nós imeachta sin. I bhfianaise 

na sainiúlachtaí a bhaineann le húsáid nó neamhúsáid deimhnithe faoi chuimsiú na nósanna 

imeachta aisíocaíochta, níor cheart raon feidhme na hoibleagáide maidir le húsáid an 

deimhnithe leictreonaigh a leathnú go huathoibríoch chuig nósanna imeachta aisíocaíochta. 

Mar sin féin, ba cheart cead a bheith ag na Ballstáit úsáid a bhaint as an deimhniú 

leictreonach coiteann i nósanna imeachta aisíocaíochta. 

(5) D’fhéadfadh sé, tar éis do dheimhniú díolúine a bheith eisithe, go dtiocfadh comhlacht 

incháilithe nó duine aonair incháilithe ar an eolas nach bhfuil na coinníollacha a bhaineann 

leis an díolúine atá i gceist á gcomhlíonadh nó nach bhfuil siad á gcomhlíonadh a 

thuilleadh. De ghnáth, ní bhíonn faisnéis den chinéal sin ach ag an gcomhlacht nó ag an 

duine aonair toisc go ndéantar an measúnú ar chomhlíonadh na gcoinníollacha sin ar bhonn 

ghníomhaíochtaí an chomhlachta nó an duine aonair dá ndéantar na soláthairtí agus a 

úsáidfidh na hearraí nó seirbhísí sin. Chun deimhneacht dhlíthiúil a áirithiú do dhaoine 

inchánacha, mar aon le hualaí míchuí ar dhaoine inchánacha a sheachaint, is gá a shoiléiriú 

sna cásanna sin gur cheart don chomhlacht incháilithe nó don duine aonair incháilithe a 

d’eisigh an deimhniú díolúine an CBL atá dlite a íoc. Ba cheart do na Ballstáit ualaí nach 

bhfuil gá leo a sheachaint i gcásanna eisceachtúla den sórt sin trí chead a thabhairt íoc as 

CBL gan gá le clárú iomlán CBL. 

(6) Gan dochar don rogha atá ag na Ballstáit faoi láthair an ceanglas a tharscaoileadh maidir 

leis an leagan páipéir den deimhniú a bheith sínithe ag an mBallstát óstach, ba cheart do na 

Ballstáit a bheith in ann an ceanglas sin maidir leis an deimhniú leictreonach a 

tharscaoileadh freisin faoi réir coinníollacha a fhéadfaidh na Ballstáit a leagan síos agus a 

tharraingt siar i gcás mí-úsáide. 

(7) Ar mhaithe le coinníollacha aonfhoirmeacha a áirithiú le haghaidh chur chun feidhme 

Airteagal 151(1) de Threoir 2006/112/CE, ba cheart cumhachtaí cur chun feidhme a 

thabhairt don Choimisiún. Ba cheart na cumhachtaí sin a fheidhmiú i gcomhréir 

le Rialachán (AE) Uimh. 182/2011 ó Pharlaimint na hEorpa agus ón gComhairle5. Leis na 

cumhachtaí cur chun feidhme sin, ba cheart an Coimisiún a bheith in ann córas TF a bhunú 

lena gcoinneofar súil ar na deimhnithe a eisítear, lena n-áirítear deimhnithe arna n-eisiúint 

ag comhlachtaí incháilithe nó ag daoine aonair incháilithe agus arna bhfáil ag na soláthróirí 

dá bhfuil siad beartaithe. Is chun an córas sin a fhorbairt agus a chothabháil amháin a 

cheadófar do dhaoine atá creidiúnaithe go cuí ag an gCoimisiún a bheith in ann rochtain a 

fháil ar an bhfaisnéis a mhalartaítear agus a stóráiltear sa chóras TF. Ba cheart do na 

Ballstáit a bheith freagrach as cumarsáid a dhéanamh leis an gcóras sin maidir le 

comhlíonadh na gcoinníollacha chun deimhniú a eisiúint. Chun a bhfreagrachtaí a 

chomhlíonadh, ba cheart na modhanna a chur ar fáil do na Ballstáit chun idirghníomhú leis 

an gCoimisiún chun an iarracht is gá a íoslaghdú i leith an chórais TF a fhorbairt agus a 

chothabháil. 

(8) Ba cheart, dá bhrí sin, Treoir 2006/112/CE a leasú dá réir, 

TAR ÉIS AN TREOIR SEO A GHLACADH: 

                                                 

5 Rialachán (AE) Uimh. 182/2011 ó Pharlaimint na hEorpa agus ón gComhairle 

an 16 Feabhra 2011 lena leagtar síos na rialacha agus na prionsabail ghinearálta a bhaineann 

leis na sásraí maidir le rialú ag na Ballstáit ar fheidhmiú cumhachtaí cur chun feidhme ag 

an gCoimisiún (IO L 55, 28.2.2011, lch. 13, ELI: http://data.europa.eu/eli/reg/2011/182/oj). 

Airteagal 1 

I dTreoir 2006/112/CE, cuirtear isteach na hAirteagail seo a leanas: 

‘Airteagal 151a 

1. Úsáidfidh na Ballstáit deimhniú leictreonach chun a dheimhniú go gcáilíonn idirbheart do 

dhíolúine dá bhforáiltear in Airteagal 151(1), an chéad fhomhír. Déanfaidh faighteoir 

soláthair earraí nó seirbhísí dá ndéantar an soláthar díolmhaithe earraí nó seirbhísí 

(‘comhlacht incháilithe nó duine aonair incháilithe’) an deimhniú a eisiúint agus, in 

éineacht leis an mBallstát óstach, síneoidh sé é trí mheán leictreonach. 

2. Ní bheidh feidhm ag mír 1 den Airteagal seo maidir le hidirbhearta, i gcás ina dtugtar 

an díolúine trí bhíthin aisíocaíocht dá dtagraítear in Airteagal 151(2) agus i gcás ina bhfuil 

CBL dlite sa Bhallstát óstach. Mar sin féin, féadfaidh na Ballstáit a roghnú foráil a 

dhéanamh maidir le deimhniú leictreonach a úsáid, i gcomhréir le mír 1 den Airteagal seo, 

le haghaidh na n-idirbheart sin. 

3. Áireofar an méid a leanas, ar a laghad, i dtacar sonraí an deimhnithe leictreonaigh: 

(a) sonraí aitheantais an chomhlachta incháilithe nó an duine aonair incháilithe, lena n-

áirítear uimhir aitheantais arna heisiúint ag an mBallstát óstach, i gcás ina mbeidh sí 

ar fáil; 

(b) sonraí aitheantais an údaráis inniúil a dheimhníonn an díolúine; 

(c) an dearbhú ón gcomhlacht incháilithe nó ón duine aonair incháilithe maidir le húsáid 

bheartaithe na n-earraí agus na seirbhísí a fuarthas, agus maidir le coinníollacha na 

díolúine arna gcinneadh ag an mBallstát ábhartha a chomhlíonadh; 

(d) tuairisc, cainníocht agus luach na n-earraí agus na seirbhísí a n-iarrtar an díolúine ina 

leith, lena n-áirítear uimhir aitheantais na feithicle nó seoladh agus cuspóir úsáid na 

maoine dochorraithe i gcás inar gá, gan CBL agus dleacht mháil a áireamh; 

(e) an deimhniú ó údaráis inniúla an Bhallstáit óstaigh; agus 

(f) faisnéis a bhaineann leis an soláthróir, lena n-áirítear ainm agus seoladh, an Ballstát 

bunaíochta agus uimhir CBL/máil nó uimhir thagartha cánach. 

4. Agus an deimhniú leictreonach á úsáid, féadfaidh an Ballstát óstach cinneadh a dhéanamh 

deimhniú díolúine coiteann ó CBL agus ó dhleacht mháil a úsáid nó dhá dheimhniú ar leith 

a úsáid. 

5. Más úsáid oifigiúil atá beartaithe do na hearraí nó na seirbhísí, féadfaidh na Ballstáit 

scaoileadh leis an gceanglas ar an gcomhlacht incháilithe síniú ón mBallstát óstach a fháil 

ar an deimhniú faoi na coinníollacha a d’fhéadfaidís a leagan síos. Féadfar an ligean thar 

ceal sin a tharraingt siar i gcás drochúsáide. Cuirfidh na Ballstáit an Coimisiún ar an eolas 

maidir leis an bpointe teagmhála a ainmníodh chun na seirbhísí a shainaithint, ar seirbhísí 

iad atá freagrach as an deimhniú a shíniú trí mheán leictreonach, agus a mhéid is a ligeann 

siad thar ceal an ceanglas sin. Cuirfidh an Coimisiún na Ballstáit eile ar an eolas faoin 

bhfaisnéis a fuarthas ó na Ballstáit. 

6. De mhaolú ar mhíreanna 1 agus 2 den Airteagal seo, féadfaidh na Ballstáit rogha a 

dhéanamh le haghaidh aon idirbheart a dhéanfar go dtí an 30 Meitheamh 2032: 

(a) an deimhniú páipéir a úsáid, ar deimhniú é a leagtar amach in Iarscríbhinn II a 

ghabhann le Rialachán Cur Chun Feidhme (AE) Uimh. 282/2011 ón gComhairle* nó, 

(b) i gcás ina bhfuil an CBL dlite sa Bhallstát óstach, aon chóras leictreonach atá i 

bhfeidhm ag an mBallstát nó aon leagan páipéir eile den deimhniú arna sholáthar ag 

an mBallstát a úsáid. 

7. Déanfaidh an Coimisiún, trí bhíthin gníomhartha cur chun feidhme, na sonraí teicniúla 

agus na sonraíochtaí teicniúla a chinneadh a mhéid a bhaineann le formáid leictreonach an 

deimhnithe agus le próiseáil an deimhnithe sin, riachtanais na mBallstát á dtabhairt san 

áireamh, lena n-áirítear a mhéid a bhaineann leis an gcóras TF is infheidhme chun na 

críche sin. Is é an méid seo a leanas a bheidh sa phróiseáil go sonrach: 

(a) rochtain ar an gcóras TF do chomhlachtaí nó do dhaoine aonair incháilithe, do 

na Ballstáit agus do sholáthróirí; 

(b) an deimhniú díolúine a eisiúint agus a shíniú trí mheán leictreonach; 

(c) taifeadadh agus stóráil na ndeimhnithe leictreonacha arna n-eisiúint ag comhlachtaí 

incháilithe agus daoine aonair incháilithe; 

(d) deimhnithe leictreonacha a chur ar fáil do na comhlachtaí incháilithe agus do na 

daoine aonair incháilithe, do na soláthróirí a dhéanann soláthar díolmhaithe agus 

d’údaráis inniúla na mBallstát. 

Glacfar na gníomhartha cur chun feidhme sin i gcomhréir leis an nós imeachta scrúdúcháin 

dá dtagraítear in Airteagal 5 de Rialachán (AE) Uimh. 182/2011 ó Pharlaimint na hEorpa 

agus ón gComhairle** agus, chun na críche sin, is é an coiste arna bhunú le hAirteagal 58 

de Rialachán (AE) Uimh. 904/2010 ón gComhairle*** an coiste sin. 

8. Déanfaidh an Coimisiún an lárchóras TF a fhorbairt, a chothabháil, a óstáil agus a 

bhainistiú go teicniúil chun deimhnithe leictreonacha a stóráil agus a phróiseáil. 

Airteagal 151b 

Gan dochar d’Airteagal 151(3), mura gcomhlíonann na hearraí agus/nó na seirbhísí na coinníollacha 

díolúine nó murar úsáideadh na hearraí agus/nó na seirbhísí ar an mbealach a bhí beartaithe, beidh 

an comhlacht incháilithe nó an duine aonair incháilithe a d’eisigh agus a shínigh an deimhniú faoi 

dhliteanas i leith an CBL a íoc leis an mBallstát. 

________________ 

* Rialachán Cur Chun Feidhme (AE) Uimh. 282/2011 ón gComhairle an 15 Márta 2011 lena 

leagtar síos bearta cur chun feidhme le haghaidh Threoir 2006/112/CE maidir leis an 

gcomhchóras cánach breisluacha (IO L 77, 23.3.2011, lch. 1, 

ELI: http://data.europa.eu/eli/reg_impl/2011/282/oj). 
** Rialachán (AE) Uimh. 182/2011 ó Pharlaimint na hEorpa agus ón gComhairle an 16 

Feabhra 2011 lena leagtar síos na rialacha agus na prionsabail ghinearálta a bhaineann leis 

na sásraí maidir le rialú ag na Ballstáit ar fheidhmiú cumhachtaí cur chun feidhme ag an 

gCoimisiún (IO L 55, 28.2.2011, lch. 13, ELI: http://data.europa.eu/eli/reg/2011/182/oj). 
*** Rialachán (AE) Uimh. 904/2010 ón gComhairle an 7 Deireadh Fómhair 2010 maidir le 

comhar riaracháin agus calaois a chomhrac i réimse na cánach breisluacha (IO L 268, 

12.10.2010, lch. 1, ELI: http://data.europa.eu/eli/reg/2010/904/oj).’. 

Airteagal 2 

1. Na dlíthe, na rialúcháin agus na forálacha riaracháin is gá chun an Treoir seo a 

chomhlíonadh, déanfaidh na Ballstáit iad a thabhairt i bhfeidhm faoin 30 Meitheamh 2031. 

Cuirfidh siad an Coimisiún ar an eolas faoi sin láithreach. 

Nuair a ghlacfaidh na Ballstáit na forálacha sin, beidh tagairt iontu don Treoir seo nó beidh 

tagairt den sórt sin ag gabháil leo tráth a bhfoilsithe oifigiúil. Is iad na Ballstáit a leagfaidh 

síos na modhanna le tagairt den sórt sin a dhéanamh. 

2. Déanfaidh na Ballstáit téacs phríomhfhorálacha an dlí náisiúnta a ghlacfaidh siad sa réimse 

a chumhdaítear leis an Treoir seo a chur in iúl don Choimisiún. 

Airteagal 3 

Tiocfaidh an Treoir seo i bhfeidhm an fichiú lá tar éis lá a fhoilsithe in 

Iris Oifigiúil an Aontais Eorpaigh. 

Airteagal 4 

Dírítear an Treoir seo chuig na Ballstáit. 

Arna déanamh in/sa …, … 

 Thar ceann na Comhairle 

 An tUachtarán 

